
بسم الله الرحمن الرحيم
الحمد لله رب العالمين والصلاة و السلام على خير خلقه محمد و على آله و صحبه أجمعين و بعد:
Ассалому алайкум вараҳматуллоҳи вабаракотуҳ ҳурматли мўъмин биродарлар бу "шамоили муҳаммадия"дан йигирма бешинчи дарсимиз бўлиб, бу дарсда қироат бобидаги ҳадисларни ўқиймиз иншааллоҳ.
( 44 ) باب ما جاء في قراءة رسول الله وفيه (8) أحاديث

Росулуллоҳ саллаллоҳу алайҳи васалламнинг қироатлари ҳақидаги боб, бу бобда саккизта ҳадис ривоят қилинган.
 314 - حدثنا قتيبة بن سعيد ثنا الليث عن ابن أبي مليكة عن يعلى بن مملك أنه سأل أم سلمة عن قراءة رسول الله فإذا هي تنعت قراءة مفسرة حرفا حرفا 
Яъло ибн Мамлакдан ривоят қилинади,  у зот Умму Салама розияллоҳу анҳодан Пайғамбар саллаллоҳу алайҳи васалламнинг қироатлари ҳақида сўраган эканлар. Умму Салама розияллоҳу анҳо у зотнинг қироатлари ҳар бир ҳарфи аниқ-аниқ бўлган эди –деб сифатлаб берган эканлар.
 315 - حدثنا محمد بن بشار ثنا وهب بن جرير بن حازم ثنا أبي عن قتادة قال  وقلت لأنس بن مالك كيف كانت قراءة رسول الله قال مدا 
Қатодан ривоят қилинади айтадиларки: Анас розияллоҳу анҳудан Пайғамбар алайҳиссаломнинг қироатлари қандай бўлган эди? -деб сўрадим. Шунда у зот мадлик бўлган эди -дедилар.  

Изоҳ: Яъни чўзиш лозим бўлган жойларда чўзиб ўқир эдилар.
 316 - حدثنا علي بن حجر ثنا يحيى بن سعيد الأموي عن ابن جريج عن ابن أبي مليكة عن أم سلمة قالت كان النبي يقطع قراءته يقول ( الحمد لله رب العالمين ) ثم يقف ثم يقول (الرحمن الرحيم) ثم يقف وكان يقرأ ( ملك يوم الدين ) 
Умму Салама розияллоҳу анҳодан ривоят қилинади, айтадиларки: Пайғамбар саллаллоҳу алайҳи васаллам узиб-узиб қироат қилар эдилар. Масалан: ( الحمد لله رب العالمين ) -деб, сўнг бир оз тўхтаб кейин الرحمن الرحيم)) -дер эдилар, сўнг яна бир оз тўхтаб, ( ملك يوم الدين ) –деб кейинги оятни ўқир эдилар.
Изоҳ: Яъни бир оятни ўзидан кейинги оятга қўшиб ўқимасдан. Балки ҳар бир оятнинг охирида тўхтар эканлар. Лекин бу ҳадисдан ҳар оятда тўхташ шартлиги келиб чиқмайди. Чунки қироат уламолари бундай ўқишларидан мақсадлари таълим бериш учун бўлган эди, яъни ҳар оятнинг ниҳоясини умматларига баён қилиб бериш учун, шундай ўқиган эдилар –дейишадилар. Валлоҳу аълам.

 317 - حدثنا قتيبة بن سعيد ثنا الليث عن معاوية بن صالح عن عبد الله بن أبي قيس قال سألت عائشة رضي الله عنها عن قراءة النبي أكان يسر بالقراءة أم يجهر قالت كل ذلك قد كان يفعل قد كان ربما أسر وربما جهر فقلت الحمد لله الذي جعل في الأمر سعة
Абдуллоҳ ибн аби Қайсдан ривоят қилинади, айтадиларки: Оиша розияллоҳу анҳодан Пайғамбар саллаллоҳу алайҳи васаллам қироатни сиррий қилармидилар? ёки жаҳрий-ми?- деб сўрасам. У зот айтдиларки: Иккисини ҳам қилар эдилар. Гоҳ сиррий, гоҳ жаҳрий. Шунда мен динда кенгчилик қилган Оллоҳга ҳамдлар бўлсин! -дедим. 

318 - حدثنا محمود بن غيلان ثنا وكيع ثنا مسعر عن أبي العلاء العبدي عن يحيى بن جعدة عن أم هانىء قالت كنت أسمع قراءة النبي بالليل وأنا على عريشي 
Умму Ҳоний розияллоҳу анҳодан ривоят қилинади, айтадиларки: Мен кечаси чайламда туриб, Пайғамбар алайҳиссаломнинг қироатларини эшитганман.

Изоҳ:  Мулла Али қори айтадиларки: Яъни сафарда бўлганларида соябонлари остида туриб, у зотнинг қироатларини эшитган эканлар. Бошқа ривоятда эса тўшакларида ётиб, яъна бир ривоятда суриларида ётиб, у зотнинг қироатларини эшитган эканлар.  
 319 - حدثنا محمود بن غيلان ثنا أبو داود أنبأنا شعبة عن معاوية بن قرة قال سمعت عبد الله بن مغفل يقول رأيت النبي على ناقته يوم الفتح وهو يقرأ ( إنا فتحنا لك فتحا مبينا ليغفر لك الله ما تقدم من ذنبك وما تأخر ) قال فقرأ ورجع قال وقال معاوية بن قرة لولا أن يجتمع الناس علي لأخذت لكم في ذلك الصوت أو قال اللحن 
Муовия ибн Қуррадан ривоят қилинади, айтадиларки: Абдуллоҳ ибн Муғаффалдан эшитдим, у зот айтадиларки: Мен, Макка фатҳ қилинган кунда, Пайғамбар саллаллоҳу алайҳи васалламни, туялари устида туриб, ушбу оятни: ( إنا فتحنا لك فتحا مبينا ليغفر لك الله ما تقدم من ذنبك وما تأخر )  ўқиганларини кўрганман. –ўшанда мадларини ўз ўрнига қўйиб, чиройли қироат қилган эдилар. Муовия ибн Қурра айтадиларки: Агар одамлар атрофимга тўпланиб кетишлари хавфи бўлмаганда эди, мен ҳам ўша овозда –ровий шак қилиб, ёки- ўша оҳангда ўқиб берган бўлардим. 
 320 - حدثنا قتيبة بن سعيد ثنا نوح بن قيس الحداني عن حسام بن مصك عن قتادة قال ما بعث الله نبيا إلا حسن الوجه حسن الصوت وكان نبيكم حسن الوجه حسن الصوت وكان لا يرجع
Қатодан ривоят қилинади, у зот айтадиларки: Оллоҳ таоло қайсики пайғамбарни халқига элчи қилиб юборган бўлса, албатта унга чиройли юз ва гўзал овозни инъом этган. Сизларнинг Пайғамбарингиз ҳам анашундай чиройли юз ва гўзал овозли бўлган эдилар ва у зот қироатларида ортиқча мад қилмай ўқир эдилар.
 321 - حدثنا عبد الله بن عبد الرحمن ثنا يحيى بن حسان ثنا عبد الرحمن بن أبي زناد عن عمرو بن أبي عمرو عن عكرمة عن ابن عباس رضي الله عنهما قال كانت قراءة النبي ربما يسمعها من في الحجرة وهو في البيت
Ибн Аббос розияллоҳу анҳудан ривоят қилинади, айтадиларки: Пайғамбар алайҳиссаломнинг қироатларини гоҳида ҳужрадаги киши ҳам эшитар эди, ваҳоланки у зот уйларида қироат қилар эдилар.
( 45 ) باب ما جاء في بكاء رسول الله وفيه ( 6 ) أحاديث
Росулуллоҳ саллаллоҳу алайҳи васалламнинг йиғлашларининг баёни ҳақидаги боб, бу бобда олтита ҳадис ривоят қилинади.
 322 - حدثنا سويد بن نصر أنا عبد الله بن المبارك عن حماد بن سلمة عن ثابت عن مطرف وهو ابن عبد الله بن الشخير عن أبيه قال أتيت رسول الله وهو يصلي ولجوفه أزيز كأزيز المرجل من البكاء 
Ибн Абдуллоҳ ибн ал-Шиххир оталаридан ривоят қиладилар, оталари айтадиларки:  Мен Росулуллоҳ саллаллоҳу алайҳи васалламнинг ҳузурларига бордим. У зот намоз ўқиётган эканлар. Намозларида йиғлаб, Ичларидан гўё, қозон қайнаб овоз чиқаргандек, овоз чиқар эди.
Изоҳ: Ибн Ҳажар раҳимаҳуллоҳ айтадиларки: Ҳадисдаги "мержал" мисдан ясалган қозондир, ёки ҳар қандай қозонни ҳам мержал дейиш мумкин.
 323 - حدثنا محمود بن غيلان ثنا معاوية بن هشام ثنا سفيان عن الأعمش عن إبراهيم عن عبيدة عن عبد الله بن مسعود رضي الله عنه قال قال لي رسول الله اقرأ علي فقلت يا رسول الله أقرأ عليك وعليك أنزل قال إني أحب أن أسمعه من غيري فقرأت سورة النساء حتى بلغت ( وجئنا بك على هؤلاء شهيدا ) قال فرأيت عيني رسول الله تهملان
Абдуллоҳ ибн Масъуд розияллҳу анҳудан ривоят қилинади айтадиларки: Росулуллоҳ саллаллоҳу алайҳи васаллам менга қуръон ўқиб бергин! дедилар. Шунда мен ё росулуллоҳ саллаллоҳу алайҳи васаллам сизга қуръон ўқийман-ми? қуръон сизга нозил қилинган-ку ахир! –дедим. У Зот мен қуръонни бошқа бировдан эшитишни ҳоҳлайман -дедилар. Кейин мен "нисо" сурасини ўқидим, ҳатто у сурани ўқиб,  وجئنا بك على هؤلاء شهيداоятига етиб келдим. Кейин қарасам Росулуллоҳ саллаллоҳу алайҳи васалламнинг икки кўзлари ёшга тўлибди.
 324 - حدثنا قتيبة ثنا جرير عن عطاء بن السائب عن أبيه عن عبد الله بن عمرو قال  انكسفت الشمس يوما على عهد رسول الله فقام رسول الله يصلي حتى لم يكد يركع ثم ركع فلم يكد يرفع رأسه ثم رفع رأسه فلم يكد أن يسجد ثم سجد فلم يكد أن يرفع رأسه ثم رفع رأسه فلم يكد أن يسجد ثم سجد فلم يكد أن يرفع رأسه فجعل ينفخ ويبكي ويقول رب ألم تعدني أن لا تعذبهم وأنا فيهم رب ألم تعدني أن لا تعذبهم وهم يستغفرون ونحن نستغفرك فلما صلى ركعتين انجلت الشمس فقام فحمد الله تعالى 

وأثنى عليه ثم قال إن الشمس والقمر آيتان من آيات الله لا ينكسفان لموت أحد ولا لحياته فإذا انكسفا فافزعوا إلى ذكر الله تعالى

Абдуллоҳ ибн Амр розияллоҳу анҳудан ривоят қилинади, у зот айтадиларки: Пайғамбар алайҳиссалом даврларида, бир куни қуёш тутилди. Росулуллоҳ саллаллоҳу алайҳи васаллам дарҳол намоз ўқий бошладилар. Намозларида тезда рукуъга бормадилар, магар узоқ қиёмда турганларидан кейин, рукуъ қилдилар, сўнг рукуъда ҳам, узоқ туриб, кейин рукуъдан бош кўтардилар. Сўнг саждага ҳам анча вақт қиём турганларидан кейин бордилар. Саждада ҳам узоқ қолиб кетдилар. Кейин саждадан бош кўтариб, икки сажда орасида узоқ муддат ўлтириб қолдилар. Кейин узоқ сажда қилиб, саждаларида хўрсиниб йиғладилар ва эй Раббим! мен уларнинг ичларида бўлганимда, уларни азобламайман деб ваъда бермаганмидинг? Ва улар истиғфор айтиб турганларида ҳам, уларни азобламайман демаганмидинг? Мана биз сенга истиғфор айтиб турибмиз-ку!. Шу икки ракаат намоз ўқиганларидан сўнг, қуёш чарақлаб очилиб кетди. Кейин Росулуллоҳ саллаллоҳу алайҳи васаллам ўрниларидан туриб, Оллоҳ таолога ҳамду санолар айтдилар. Сўнг айтдиларки: Қуёш билан ой Оллоҳ таолонинг мўжизаларидан бир мўжизадир. Булар бировнинг ўлганлиги учун ёки ҳаёти –туғилганлиги- учун тутилмайдилар. Агар тутилиб қолсалар, дарров Оллоҳ таолонинг зикрига шошилинглар!

Изоҳ: Уламоларнинг айтишларича бу хутбаларига сабаб бўлган нарса Иброҳим яъни Пайғамбар саллаллоҳу алайҳи васалламнинг жориялари Мория Қибтиядан кўрган ўғиллари вафот этганлиги учун, одамлар орасида қуёш Иброҳимнинг ўлганлиги учун тутилди -деган шов-шувларнинг тарқаши эди. Шунинг учун бу нотўғри тушунчани бартараф қилиш мақсадида қуёш ва ой нима сабабдан тутилишини халойиққа тушунтириб, улар Оллоҳ таолонинг якка-ягоналигига далолат қилгувчи мужизалардан эканлигини ва бирор бир улуғнинг туғилиши ёки ўлими учун тутилмаслигини билдирдилар.  Шу сабабдан келиб чиқиб ҳанафий уламолар қуёш тутилганда шунга хослаб хутба қилиш йўқ! -Дейдилар. Лекин бошқа мазҳаб уламолари эса қуёш тутилиши учун, намоз ўқиб, хутба қилиш лозим -дейдилар.

 325 - حدثنا محمود بن غيلان ثنا أبو أحمد ثنا سفيان عن عطاء بن السائب عن عكرمة عن ابن عباس قال  أخذ رسول الله ابنة له تقضي فاحتضنها فوضعها بين يديه فماتت وهي بين يديه وصاحت أم أيمن فقال يعني النبي أتبكين عند رسول الله فقالت ألست أراك تبكي قال إني لست أبكي إنما هي رحمة إن المؤمن بكل خير على كل حال إن نفسه تنزع من بين جنبيه وهو يحمد الله عز و جل 

Ибн Аббос розияллоҳу анҳудан ривоят қилинади, айтадиларки: Росулуллоҳ саллаллоҳу алайҳи васаллам жон бераётган қизчаларини қўлларига олиб, бағриларига босдилар ва олдиларига қўйдилар, у Пайғамбар алайҳиссаломнинг олдиларида жон таслим қилди. Умму Айман овозини кўтариб йиғлаб юборди. Шунда Росулуллоҳ саллаллоҳу алайҳи васаллам унга, Оллоҳнинг Пайғамбарини олдида овоз кўтариб, йиғи соласан-ми?-дедилар. У эса ўзингиз ҳам йиғлаяпсиз-ку! –деди. Росулуллоҳ саллаллоҳу алайҳи васаллам мен йиғламаяпман, балки бу Оллоҳ таолодан бўлган раҳматдир. Мўъмин банда ҳар қандай ҳолатда ҳам яхшиликда бўлади. Жони олинаётган лаҳзаларда ҳам Раббисига ҳамдлар айтиб туради. –дедилар.
Изоҳ: Бу жон таслим қилаётган қиз Пайғамбар алайҳиссаломнинг қизлари Зайнаб розияллоҳу анҳонинг қизлари эди. Араблар набираларини қизи ёки ўғли -дейишлари, ёки боболарини отаси –деб аташлари улар ичида авж олган одатлардан эди. Аввалги ҳадисларда Пайғамбар алайҳиссаломнинг ўзлари ҳам шундай услубни ишлатиб, ҳунайн ғазоти куни, мен ҳақ Пайғамбардирман, ёлғончи эмасман. Абдуллмутталибнинг ўғлидирман -деган эдилар. Абдулмутталиб аслида боболари эди. Оталарининг исми эса Абдуллоҳ бўлган эди. Уламолар айтишларига қараганда бу жон таслим қилаётган қизча, ўшанда вафот этмаган экан. Балки бу қиз ёши улғайиб, вояга етиб, ҳатто Али каррамаллоҳу важҳага турмушга ҳам чиққан экан. Демак бу ҳадисда ўлди! -деган сўзларидан мақсад ўлими яқинлашди -дегани бўлади.

 326 - حدثنا محمد بن بشار ثنا عبد الرحمن بن مهدي ثنا سفيان عن عاصم بن عبيد الله عن القاسم بن محمد عن عائشة رضي الله عنها أن رسول الله قبل عثمان بن مظعون وهو ميت وهو يبكي أو قال عيناه تهراقان

Оиша розияллоҳу анҳодан ривоят қилинади, айтадиларки: Росулуллоҳ саллаллоҳу алайҳи васаллам Усмон ибн Мазъун вафот этганда, унинг пешонасидан ўпиб, йиғлаган эдилар. –ровий шак қилиб айтадики- ёки икки кўзларидан ёш тўкилган эди.
Изоҳ: Бу буюк саҳоба муҳожирлардан биринчи бўлиб мадинада вафот қилган кишидир.
 327 - حدثنا إسحاق بن منصور أنا أبو عامر ثنا فليح وهو ابن سليمان عن هلال بن علي عن أنس بن مالك قال شهدنا ابنة لرسول الله ورسول الله جالس على القبر فرأيت عيينه تدمعان فقال أفيكم لم يقارف الليلة قال أبو طلحة أنا قال انزل فنزل في قبرها 
Анас розияллоҳу анҳудан ривоят қилинади, айтадиларки: Росулуллоҳ саллаллоҳу алайҳи васалламнинг қизларининг дафн маросимига иштирок қилганмиз, у зот қабр яқинида ўлтирган эдилар. Мен у зотни икки кўзларини ёшга тўлганини кўрдим. У зот Ораларингизда шу кеча аёлига яқинлик қилмаган киши борми?-дедилар. Абу Толҳа туриб ҳа! мен -дедилар. Росулуллоҳ саллаллоҳу алайҳи васаллам қабрга туш! -дедилар. У қабрга тушди.
Изоҳ: Мулла Али қори айтадиларки: "Бу ҳадисдан вафот этган аёлнинг валийси, бошқа бегона эркакка, бу аёлни қабрга сен қўйгин! –дейиши жоизлиги ва ўлик гарчи аёл бўлсада, уни  қабрга эркаклар қўйишлари кераклиги маълум бўлади. Чунки эркаклар аёллардан кўра ўзларини тутиб турувчироқ бўладилар". 

Шу билан дарсимизга якун ясаб Оллоҳ таолодан ўқиганларимизга амал 

қиладиган қилишини сўраймиз.

وآخر دعوانا أن الحمد لله رب العالمين.

